2006 թվականի հունվար ամսվա ընթացքում ՀՀ պետական բյուջեի 

կատարման ամփոփ բնութագիրը 

2006 թվականի հունվար ամսվա ՀՀ պետական բյուջեի փաստացի եկամուտները կազմել են ավելի քան 27.9 մլրդ դրամ, իսկ բյուջեի միջոցների հաշվին կատարված ծախսերը նույն ժամանակահատվածում կազմել են շուրջ 17.2 մլրդ դրամ: Նախորդ տարվա նույն ժամանակահատվածի համեմատ բյուջետային եկամուտների ընդհանուր մակարդակը գրեթե չի փոխվել: Սակայն առանձին եկամտատեսակների գծով արձանագրվել են հետևյալ տեղաշարժերը. հարկերն ու տուրքերն ավելացել են ավելի քան 3.8 մլրդ դրամով կամ 18.8%-ով, կապիտալի գործառնություններից եկամուտները` 2.3 մլրդ դրամով, իսկ ոչ հարկային եկամուտները նախորդ տարվա հունվարի մուտքերը զիջում են շուրջ 6.6 մլրդ դրամով: 

2006 թվականի ընթացքում ՀՀ պետական բյուջեի եկամուտների 83.2%-ը ձևավորվել է հարկային մուտքերի հաշվին: Պետական տուրքը կազմել է բյուջեի եկամուտների 3.2%-ը, ոչ հարկային եկամուտները՝ 3.7%‑ը, կապիտալի գործառնություններից եկամուտները՝ 8.5%-ը, պաշտոնական տրանսֆերտները` 1.3%-ը:

Հարկային եկամուտները 2006 թվականի հունվար ամսին կազմել են ավելի քան 23.2 մլրդ դրամ, ապահովելով տարեկան ծրագրի 6.7%-ով կատարում: Նախորդ տարվա նույն ժամանակահատվածի համեմատ գրեթե բոլոր հարկատեսակների գծով արձանագրվել է մուտքերի աճ: 

Հարկային եկամուտների 43.2%-ն ապահովվել է ավելացված արժեքի հարկի հաշվին՝ կազմելով 10.0 մլրդ դրամ: Նշված գումարից 6.8 մլրդ դրամը ստացվել է ՀՀ սահմանին հարկումից, իսկ ավելի քան 3.2 մլրդ դրամը՝ ապրանքների և ծառայությունների ներքին շրջանառությունից: Նախորդ տարվա նույն ժամանակահատվածի համեմատ պետական բյուջե մուտքագրված ԱԱՀ-ն աճել է 12.5%-ով կամ 1.1 մլրդ դրամով: 

Պետական բյուջեի հարկային եկամուտների 14.5%-ն ապահովվել է ակցիզային հարկի հաշվին` կազմելով շուրջ 3.4 մլրդ դրամ: Ընդ որում, հանրապետություն ներմուծված ենթաակցիզային ապրանքների հարկումից ստացվել է շուրջ 2.1 մլրդ դրամ, որից ավելի քան 844.3 մլն դրամը՝ բենզինի և 1.0 մլրդ դրամը՝ ծխախոտի ներմուծման հարկումից: Իսկ տեղական արտադրության ենթաակցիզային ապրանքների հարկումից պետական բյուջեի ակցիզային հարկի մուտքերը կազմել են շուրջ 1.3 մլրդ դրամ, որից 553.1 մլն դրամը գանձվել է ծխախոտի իրացումից: 2005 թվականի նույն ժամանակահատվածի համեմատ պետական բյուջե մուտքագրված ակցիզային հարկն ավելացել է 4.3%-ով կամ 137.4 մլն դրամով, ինչը հիմնականում պայմանավորված է ծխախոտի և ոգելից խմիչքների ներմուծումից, ինչպես նաև տեղական արտադրության ոգելից խմիչքների իրացումից վճարված հարկերի աճով:

Պետական բյուջեի հարկային եկամուտների 12.0%-ն ապահովվել է եկամտահարկի հաշվին՝ կազմելով շուրջ 2.8 մլրդ դրամ: Նախորդ տարվա նույն ժամանակահատվածի համեմատ եկամտահարկն ավելացել է 2.1 անգամ կամ ավելի քան 1.4 մլրդ դրամով: Աճի հիմնական աղբյուր են հանդիսացել աշխատանքի վարձատրությունից ստացված եկամուտները:

Հունվար ամսին պետական բյուջեի հարկային եկամուտների 15.1%-ը ապահովվել է շահութահարկի հաշվին՝  կազմելով ավելի քան 3.5 մլրդ դրամ: Նշենք, որ 2006 թվականին պահպանվել է այս հարկատեսակի բարձր աճի միտումը. այն 2005 թվականի հունվար ամսվա համեմատ ավելացել է 1.5 անգամ կամ շուրջ 1.2 մլրդ դրամով: Ընդ որում, աճը հիմնականում պայմանավորված է ոչ պետական, այդ թվում` նաև օտարերկրյա ներդրումներով ձեռնարկությունների և ոչ ռեզիդենտների կողմից վճարված շահութահարկի աճով:

Հունվար ամսվա ընթացքում պետական բյուջեն 998.0 մլն դրամի չափով համալրվել է մաքսատուրքի հաշվին՝ 4.5%-ով կամ շուրջ 42.5 մլն դրամով գերազանցելով 2005 թվականի նույն ցուցանիշը: 

Հաշվետու ժամանակահատվածում հաստատագրված վճարների գծով պետական բյուջե է մուտքագրվել շուրջ 995.0 մլն դրամ, ինչը կազմել է հարկային եկամուտների 4.3%-ը: Նախորդ տարվա նույն ժամանակահատվածի համեմատ հաստատագրված վճարներն ավելացել են 5.2%-ով կամ 49.2 մլն դրամով: Աճը հիմնականում պայմանավորված է տրանսպորտային միջոցների գազալցման, հանրային սննդի և տրանսպորտային գործունեության ոլորտներից վճարումների ավելացմամբ: 

2006 թվականի հունվար ամսվա ընթացքում պարզեցված հարկի գծով բյուջեի մուտքերը կազմել են 706.6 մլն դրամ: Նախորդ տարվա նույն ժամանակահատվածի համեմատ այս հարկատեսակը պակասել է 23.9%-ով կամ 222.5 մլն դրամով: 

Պետական տուրքի գծով բյուջեի եկամուտները կազմել են 899.1 մլն դրամ` 7.4%-ով կամ 61.7 մլն դրամով գերազանցելով 2005 թվականի նույն ժամանակահատվածի ցուցանիշը, ինչը հիմնականում պայմանավորված է հեղինակային իրավունքների պաշտպանության հետ կապված գործողությունների, հյուպատոսական ծառայությունների և վիճակախաղերի կազմակերպման համար տրվող լիցենզիաների համար գանձված գումարների աճով:

Պետական բյուջեի ոչ հարկային եկամուտները կազմել են 1.0 մլրդ դրամ՝ նախորդ տարվա 7.6 մլրդ դրամի դիմաց, ինչը պայմանավորված է այն հանգամանքով, որ 2005 թվականի նույն ժամանակաշրջանում 6.24 մլրդ դրամ պետական բյուջե է մուտքագրվել որպես «Զանգեզուրի պղնձամոլիբդենային գործարան» ՓԲԸ-ի մասնավորեցման գործընթացում գնորդների հետ բացառիկ բանակցությունների վարման իրավունքի դիմաց վճար` համաձայն ՀՀ կառավարության 16.12.2004թ. N 1768-Ա որոշման:
Հաշվետու ժամանակահատվածում կապիտալի գործառնություններից պետական բյուջե է մուտքագրվել շուրջ 2.4 մլրդ դրամ, որից ավելի քան 2.3 մլրդ դրամը ստացվել է պետական սեփականություն հանդիսացող հողերի օտարումից, իսկ 28.3 մլն դրամը` հիմնական միջոցների վաճառքից: Նշենք, որ կապիտալի գործառնություններից եկամուտների տարեկան ծրագիրն արդեն իսկ 65.4%-ով ապահովվել է` պայմանավորված Երևանի տարածքում գտնվող հողերի վաճառքով: Նախորդ տարվա հունվարի համեմատ փաստացի մուտքերն ավելացել են 2.28 մլրդ դրամով:

2006 թվականի հունվար ամսվա ընթացքում ստացվել է 374.7 մլն դրամի պաշտոնական տրանսֆերտ, որը տրամադրվել է Մեծ Բրիտանիայի և Հյուսիսային Իռլանդիայի Միացյալ Թագավորության կառավարության կողմից աղքատության հաղթահարմանը բյուջետային աջակցության նպատակով:

Հաշվետու ժամանակահատվածում պետական բյուջեի միջոցների հաշվին կատարվել են շուրջ 17.2 մլրդ դրամի ծախսեր: Կատարված հատկացումների 85.3%-ն ուղղվել է ընթացիկ, 7.9%-ը՝ կապիտալ ծախսերի ֆինանսավորմանը, 6.8%-ը՝ զուտ վարկավորմանը: 2005 թվականի նույն ժամանակահատվածի համեմատ բյուջեի ծախսերն ավելացել են 48.7%-ով կամ 5.6 մլրդ դրամով, ինչը հիմնականում պայմանավորված է ընթացիկ ծախսերի աճով:

Ընթացիկ ծախսերի ֆինանսավորմանն անցած ժամանակահատվածում հատկացվել է ավելի քան 14.6 մլրդ դրամ՝ ապահովելով տարեկան ծրագրի   4.5%-ով կատարում: 2005 թվականի նույն ժամանակահատվածի համեմատ ընթացիկ ծախսերն ավելացել են 42.8%-ով կամ շուրջ 4.4 մլրդ դրամով: 

Ընթացիկ ծախսերի 7.3%-ն ուղղվել է պետական հիմնարկների աշխատողների աշխատավարձերի վճարմանը, որը կազմել է շուրջ 1.1 մլրդ դրամ: Նախորդ տարվա նույն ժամանակահատվածի համեմատ աշխատավարձի գծով ծախսերն ավելացել են 3.5 անգամ կամ 760.5 մլն դրամով: 

Հաշվետու ժամանակահատվածում ՀՀ պետական բյուջեից 635.1 մլն դրամ հատկացվել է սուբսիդիաներին՝ կազմելով պետական բյուջեի ընթացիկ ծախսերի 4.3%-ը: Պետական բյուջեից տրամադրված սուբսիդիաների գումարը 697.7 մլն դրամով պակաս է 2005 թվականի նույն ժամանակահատվածի ծախսերից:

Պետական պարտքի սպասարկման ծախսերը կազմել են 518.0 մլն դրամ, որից 345.7 մլն դրամն ուղղվել է ներքին, 172.2 մլն դրամը՝ արտաքին պարտքի սպասարկմանը: Նախորդ տարվա նույն ժամանակահատվածի համեմատ պետական պարտքի սպասարկման ծախսերն ավել են 53.9 մլն դրամով` պայմանավորված ներքին պարտքի սպասարկման ծախսերի ավելացմամբ: 

Անցած ժամանակահատվածում ՀՀ պետական բյուջեի ընթացիկ ծախսերի 37.1%-ը` ավելի քան 5.4 մլրդ դրամ կազմել են տրանսֆերտները: Տրանսֆերտային հատկացումների հիմնական մասը կատարվել է հետևյալ երեք ուղղություններով. շուրջ 2.0 մլրդ դրամ ուղղվել է նպաստների, 1.4 մլրդ դրամ՝ թոշակների, ավելի քան 1.2 մլրդ դրամ՝ համայնքներին հատկացվող համահարթեցման դոտացիաների ֆինանսավորմանը: 

Ապրանքների և ծառայությունների ձեռք բերման նպատակով պետական բյուջեից հատկացվել է շուրջ 7.0 մլրդ դրամ՝ կազմելով ընթացիկ ծախսերի 47.7%-ը: 2005 թվականի նույն ժամանակահատվածի համեմատ այս ծախսերն ավելացել են շուրջ 2.6 մլրդ դրամով կամ 59.1%‑ով, ինչը հիմնականում պայմանավորված է բնակարանային-կոմունալ տնտեսության և տրանսպորտի ոլորտներին կատարված հատկացումների ավելացմամբ:

Հաշվետու ժամանակահատվածում ՀՀ պետական բյուջեից կապիտալ ծախսերին տրամադրվել է ավելի քան 1.3 մլրդ դրամ: Նախորդ տարվա նույն ժամանակաշրջանի համեմատ պետական բյուջեի կապիտալ ծախսերն ավելացել են 2.6 անգամ կամ 836.4 մլն դրամով, ինչը հիմնականում պայմանավորված է կրթության և տրանսպորտի ոլորտներին կատարված հատկացումների ավելացմամբ:

Անցած ժամանակահատվածում ՀՀ պետական բյուջեից վարկավորումը կազմել է շուրջ 1.2 մլրդ դրամ, որը տրամադրվել է ԼՂՀ-ին: Նախկինում տրամադրված վարկերից պետական բյուջե է վերադարձվել 7.8 մլն դրամ: Արդյունքում զուտ վարկավորումը կազմել է 1.162 մլրդ դրամ: 2005 թվականի նույն ժամանակաշրջանի համեմատ պետական բյուջեի զուտ վարկավորման ծավալն ավելացել է 51.1%-ով՝ ի հաշիվ 2006 թվականին ԼՂՀ-ին տրամադրվող վարկի ավելացման:

Հաշվետու ժամանակահատվածում ՀՀ պետական բյուջեն (առանց արտաքին աղբյուրներից ֆինանսավորվող վարկային ծրագրերի գծով միջոցների ներհոսքի) կատարվել է շուրջ 10.8 մլրդ դրամ հավելուրդով: Ընդ որում, ֆինանսավորման ներքին աղբյուրները կազմել են -10.7 մլրդ դրամ, իսկ արտաքին աղբյուրները՝ -75.8 մլն դրամ: 

Գանձապետական պարտատոմսերի հաշվին պետական բյուջեն բացասաբար է ֆինանսավորվել շուրջ 1.1 մլրդ դրամով (թողարկում՝ 1.5 մլրդ դրամ, մարում՝ շուրջ 2.6 մլրդ դրամ): Ավելի քան 9.6 մլրդ դրամով ավելացել են բյուջետային ազատ միջոցները:

Արտաքին պարտավորությունների մարմանը հաշվետու ժամանակահատվածում ուղղվել է 75.8 մլն դրամ, որը հատկացվել է Համաշխարհային բանկի աջակցությամբ իրականացվող Էներգահամակարգի պահպանման ծրագրի գծով պարտքի մարմանը: 

